
Mál nr.  61/2001 

Vátryggingafélagið X v/ fjölskyldutryggingar 
 

Ágreingur um bótaskyldu vegna þjófnaðar úr bifreið. 
Gögn. 

1. Málskot móttekið 15.3.2001. 
2. Niðurstaða Tjónanefndar vátryggingarfélaganna. 
3. Lögregluskýrslur. 
4. Bréf X, dags. 27.3.2001 ásamt hluta úr skilmálum (bls. 2 og 3). 

 
Málsatvik. 
Þann 29. desember 2000 var bifreið í eigu M stolið, þar sem hún stóð á bifreiðastæði við TBR 
húsið að Gnoðarvogi 1, Reykjavík.  Munu lyklar að bifreiðinni hafa verið teknir úr úlpuvasa 
umráðamanns bifreiðarinnar í búningsklefa í TBR húsinu.  Er bifreiðin fannst þann 2. janúar 
2001 kom í ljós að ýmsir munir höfðu horfið úr henni. 
 
Krafðist M þess að hinir horfnu munir yrðu bættir úr fjölskyldutryggingu sinni hjá X.  X 
hafnaði bótaskyldu þar sem það taldi að mununum hafi verið stolið án þess að innbrot hafi 
verið framið, en vátryggingin taki ekki til slíks stulds úr bifreið. 
 
Álit. 
Í 3. gr. II. þáttar í skilmálum fyrir umrædda fjölskyldutryggingu, sem fjallar um 
heimilistryggingu, eru talin upp þau tjónstilvik sem vátryggingin bætir vegna tjóns á innbúi 
vátryggðs.  Samkvæmt    6. tl. 3. gr. bætist tjón af völdum innbrots í læsta bifreið.  Undir 
slíkum kringumstæðum er það skilyrði greiðsluskyldu að á vettvangi séu greinileg og ótvíræð 
merki þess að brotist hafi verið inn.  Af gögnum málsins verður ekki séð að slík 
verksummerki hafi verið til staðar.  Bótaskylda X verður því ekki byggð á þessu ákvæði.  Í 7. 
tl. sömu greinar skilmálanna er einungis fjallað um bætur af völdum þjófnaðar úr ólæstri íbúð.  
Öðrum ákvæðum í skilmálunum er ekki til að dreifa sem til álita geta komið svo tjón M fáist 
bætt úr vátryggingunni.  Skilyrði eru því ekki fyrir hendi til að M fái tjónið  bætt. 
 
Niðurstaða. 
Tjón M er ekki bótaskylt úr fjölskyldutryggingu hennar hjá X. 
 

Reykjavík,  20. apríl 2001. 
 

Rúnar Guðmundsson hdl. 
 Valgeir Pálsson hrl. Jón Magnússon hrl. 


